
UVOD 
 
 
Ako se napravi jedna kratka historijska retrospektiva bosanske državnosti i političke 
opstojnosti, na osnovu poznatih historijskih činjenica, lako se može utvrditi da je Bosna, 
otkako se zna za nju, bila zemlja i država Bosanaca, dakle njenih Bošnjana, Bošnjaka, a u 
posljednjih stotinu godina i bosanskih Hrvata i bosanskih Srba, kako su se željeli dotadašnji 
žitelji Bosne: bosanski pravoslavci i bosanski katolici nacionalno odrediti. 
 
Od vremena kada se ''Zemlja Bosna'' prvi put spominje u pisanim historijskim izvorima u 
djelu ''De administrando imperio'', bizantskog cara Konstantina Porfirogenita sredinom X 
stoljeća, Bosna je do danas prolazila kroz različite državne i političke oblike organiziranja 
vlasti i tome odgovarajuće pravne sisteme. 
 
Politička organizacija srednjovjekovne Bosne počela je s doseljavanjem Avara i Slavena s 
kraja VI i početka VII stoljeća. Ako se uzme postojanje javne vlasti za prepoznavanje 
političkog individualiteta neke zemlje, a ne nazivi vladara, da li je ban, kralj ili car, onda se 
može reći da je u Bosni bila ostvarena politička vlast prije nego kod Srba i Hrvata.1 
 
 
 
SREDNJOVJEKOVNA BOSANSKA DRŽAVNOST 
 
 
Rani period srednjovjekovne bosanske historije često se naziva njenim tamnim periodom, 
usljed nedostatka izvora. Poznato je da su tadašnji susjedi Bosne bili Raška, Duklja, 
Dalmacija i Hrvatska, a da su dominantne sile na ovim prostorima bile Bizantija i Ugarska. 
 
U perodu između VII i XII stoljeća historijski izvori potvrđuju formiranje geopolitičkog 
teritorija pod imenom Bosna sa svim obilježjima ranofeudalne države: jedinstvo teritorija, 
raslojeno društvo sa prvim spomenom bosanskog plemstva (magnates Bosne). 
 
U državnopravnoj tradiciji Bosne, jedno od najznačajnijih mjesta zauzima bosanski vladar 
Kulin ban (1180-1204). U njegovo vrijeme Bosna je doživjela svoju političko-ekonomsku 
stabilnost i svoje širenje. Za potvrđivanje njene tadašnje državnosti veoma je važna njegova 
Povelja dubrovačkim trgovcima, izdata 29.augusta 1189.godine, kojom im se dozvoljavalo da 
slobodno trguju po Bosni. Poslije ove povelje niko ozbiljan ne može negirati historijsko 
postojanje bosanske države. Iz Povelje se vidi da je to bila pravno uređena država sa 
vladarskom kancelarijom. 
Bosna je tada živjela zasebnim političkim životom. ''Dobri Bošnjani'' postaju ideal podanika. 
U poslovicama još se i danas ljudi sjećaju tog vremena, kada kažu:''od Kulina bana i dobrijeh 
dana''. 
Uz Kulinovo ime vezana je i prva vijest o pojavi mahinejskog učenja u Bosni (1199), koje je 
već tada uzelo tolikog maha da ga je prihvatio i sam ban sa porodicom, rodbinom i mnoštvom 
naroda. Zbog uspjeha mahinejskog učenja, Bosna i njeni vladari zajedno sa ostalim 
pripadnicima Crkve bosanske postali su objekt optužbi kod rimskog pape i čestih vojnih 
pohoda Ugarske na Bosnu koji su bili u službi papske politike prema Bosni.2  

                                                 
1 Ibrahimagić, Omer, Kurtćehajić, Suad; Politički sistem BiH, Magistrat, Sarajevo 2002, str.20. 
2 Idem, str.21. 

